
Numri i lëndës: 2021:226879 

Datë: 16.01.2023 

Numri i dokumentit:     03859500 

 

PPP.nr.1141/2021                                                                                                                                                                                                      

                                            

GJYKATA THEMELORE NË PRISHTINË-Departamenti i Përgjithshëm, me 

gjyqtarin Përparim Zeka, në çështjen përmbarimore të kreditoreve të përmbarimit: F. M. 

me numër personal ..., dhe Sh. M. me numër personal ... me adresë banimi në Suharekë, 

ndaj debitorit të përmbarimit: Kompania “C.” Sh.p.k, me seli në Fushë Kosovë, rr.“...” 

p.n, të cilën sipas autorizimit e përfaqëson I. S. avokat në Prishtinë, për kërkesën në të 

holla-objekt i përmbarimit, duke vendosur sipas prapësimit të debitorit të ushtruar kundër 

Urdhrit mbi Caktimin e Përmbarimit P.nr.343/2021 të datës 07.09.2021 të Organit 

Përmbarues-Përmbaruesit Privat Saranda Kuçi, jashtë seance me datë 13.01.2023 mori 

këtë:     

 

A K T V E N D I M   

 

I. APROVOHET PJESËRISHT I BAZUAR prapësimi i debitorit të 

përmbarimit: Kompania “C.” Sh.p.k, me seli në Fushë Kosovë, rr.“...” p.n, dhe 

shfuqizohet urdhëri mbi caktimin e përmbarimit P.nr.343/2021 të datës 07.09.2021, i 

lëshuar nga përmbaruesit privat S. K. si organ përmbarues, sa i përket detyrimit për 

pagesën e kamatës 8% nga data kur është dashtë të përmbushet obligimi e deri në pagesën 

definitive dhe, për këtë pjesë refuzohet i pabazuar propozimi për përmbarim.           

II. REFUZOHET I PABAZUAR prapësimi i debitorit të përmbarimit: “C.” 

Sh.p.k, me seli në Fushë Kosovë, rr.“...” p.n, ndaj pjesës tjetër të Urdhërit mbi caktimin 

e përmbarimit P.nr.343/2021 të datës 07.09.2021, të nxjerrë nga organi përmbarues-

përmbaruesi privat S. K..       

 

 

     A r s y e t i m   

 

Organi Përmbarues-Përmbaruesi Privat Saranda Kuçi, i emëruar nga Ministria e 

Drejtësisë për territorin e Gjykatës Themelore në Prizren, duke vepruar sipas propozimit 

për përmbarim të kreditorit të përmbarimit, me urdhërin P.nr.343/2021 të datës 

07.09.2021 e ka caktuar përmbarimin në këtë çështje përmbarimore në bazë të dokumentit 

përmbarues- Aktit Noterial LRP. nr.10441/2019 të datës 09.08.2019, duke urdhëruar 

debitorin e përmbarimit si në hyrje, t’ia paguaj kreditorit të përmbarimit në emër të 

borxhit shumën 1,200.00€ me kamatë ligjore 8% nga data kur është dashtë të përmbushet 

obligimi e deri në pagesën definitive, si dhe shpenzimet e procedurës përmbarimore, 

përmes bllokimit të mjeteve monetare në llogaritë bankare të debitorit të përmbarimit dhe, 

kalimin e tyre në llogari bankare të kreditorit të përmbarimit. Nëse debitori i përmbarimit 

nuk ka mjete monetare në llogari, atëherë të bëhet regjistrimi, vlerësimi, sekuestrimi dhe 

shitja e sendeve të luajtshme dhe të paluajtshme të debitorit të përmbarimit, deri në 

lartësinë e vlerës së borxhit.   

 

Kundër urdhrit mbi caktimin e përmbarimit në këtë çështje përmbarimore, brenda 

afatit ligjor, ka paraqitur prapësim i autorizuari i debitori të përmbarimit duke e 

kundërshtuar në tërësi urdhërin për lejimin e përmbarimit, për faktin se i njëjti ka shkelje 

thelbësore të dispozitave të procedurës përmbarimore, si dhe konstatim të gabuar dhe jo 

të plotë të gjendjes faktike. Po ashtu përmbaruesi privat dërgimin apo njoftimin e debitorit 

me urdhërin për përmbarim e ka bërë më të njëjtën datë në emailin Kompanisë “C.” 

sh.p.k, pa bashkangjitur fare provat e lëndës, por vetëm propozimin për përmbarim dhe 

urdhërin në formë e vulës, pra dorëzimi i udhërit tek debitori nga përmbaruesi privat, 

është kryer në mënyrë të kundërligjshme dhe jo të plotë. Tutje ka shtuar se, bazuar në 

nenin IV pika 3 të para-kontratës mbi shitblerjen e patundshmërisë me numër 

LRP.nr.10441 të datës 09.08.2021, blerësi tani kreditori e ka humbur të drejtën e 

kompensimit të qirasë sepse është vonuar në pagesën e çmimit të blerjes bazuar në pikën 

III të para kontratës. Ka shtuar se fakti tjetër i cili e ka quar deri tek vonesat në ndërtimin 

e objektit banesor dhe mos dorëzimi me kohë të banesës ka qenë edhe paraqitja e fuqisë 

madhore konkretisht pandemisë Covid 19, ku si rezultat i masave kufizuese nga Qeveria 

e Kosovës, debitori nuk ka mundur të ushtroj veprimtarinë e ndërtimit. Bazuar nga atë që 

u tha më lartë, ka kërkuar nga gjykata që pas shqyrtimit të prapësimit të merr aktvendim 

dhe të aprovohet në tërësi prapësimi i debitorit në tërësi si i bazuar, dhe të anulohet urdhëri 

për përmbarim.  

 

 Kreditori i përmbarimit me përgjigje në prapësim i ka kundërshtuar në tërësi si të 

pabazuara pretendimet prapësuese të debitorit të përmbarimit duke theksuar se, janë 

vetëm për të zvarritur procedurën e përmbarimit. Debitori është paralajmëruar që të bëjë 

pagesën, ku edhe në Aktin Noterial gjendet nënshkrimi nga ana e debitorit, i cili vërteton 

pranimin e borxhit, kjo bazuar në dispozitat e LPP-së. Tutje ka shtuar se, debitori nuk ka 

ofruar prova të mjaftueshme në bazë të së cilës i mbështet pretendimet e tij ashtu siç 

kërkohet me nenin 69 par.4 të LPP-së. Andaj, i ka propozuar gjykatës që të merr 

aktvendim dhe të refuzohet prapësimi i debitorit, dhe urdhëri për përmbarim të mbetet në 

fuqi, si dhe t’i paguaj të gjitha shpenzimet e procedurës përmbarimore. 

 

Gjykata, pas shqyrtimit të prapësimit dhe analizimit të shkresave të lëndës, si në 

pikën një të dispozitivit ka vendosur, pasi ka gjetur se nga dokumenti përmbarues në bazë 

të cilit është caktuar përmbarimi në këtë çështje, nuk është përcaktuar dhe nuk buron 

detyrimi që debitori i përmbarimit t’ia paguaj kreditorit të përmbarimit mbi borxhin 

kryesor, kamatën ligjore 8% nga dita kur ka qenë i obliguar t’ia paguaj borxhin e deri në 

pagesën definitive, rrjedhimisht me urdhërin mbi caktimin e përmbarimit sa i përket kësaj 

pjese që ka të bëjë me kamatën, është vlerësuar nga Gjykata se është tejkaluar dokumenti 

përmbarues me rastin e caktimit të përmbarimit, për rrjedhojë në këtë pjesë është aprovuar 

i bazuar prapësimi i debitorit të përmbarimit, është shfuqizuar urdhëri mbi caktimin e 

përmbarimit dhe, është refuzuar i pabazuar propozimi për përmbarim vetëm sa i përket 

kamatës së kërkuar.  

 

Gjykata, pas shqyrtimit të prapësimit, analizimit të shkresave të lëndës, si në pikën 

dy të dispozitivit ka vendosur, pasi pretendimet e debitorit të përmbarimit në prapësim i 

ka vlerësuar të paqëndrueshme dhe të pabazuara në ligj, për arsye se provat e ofruara nuk 

i mbështesin pretendimet e tij ashtu siç është paraparë me nenin 69 par. 4 të LPP-së, 

rrjedhimisht nuk janë përmbushur asnjë nga kushtet ligjore për anulimin pjesërisht ose në 

tërësi të aktvendimit mbi caktimin e përmbarimit, apo për shtyrjen e zbatimit të 

përmbarimit, të  përcaktuara me dispozitat e nenit 61 par 1 pika 1 dhe nenit 71 par 1, pika 

1 deri në 12 të Ligjit për Procedurën Përmbarimore (Ligji nr. 04/L-139), të Republikës së 

Kosovës.  

Gjykata, ka vlerësuar se dokumenti përmbarues- Aktit Noterial LRP. 

nr.10441/2019 të datës 09.08.2019, në pjesën që ka të bëjë me borxhin e kërkuar nga 

kreditori i përmbarimit në shumën 1,200.00€, i plotëson kushtet për të shërbyer si titull 

ekzekutiv dhe bazë juridike për caktimin e përmbarimit sipas nenit 21, 22 par.1.3 të LPP 

dhe nenit 43 par.1 të Ligjit për Noterinë Nr. 06/L-010, është i përmbarueshëm sipas nenit 

26 par.1 pasi është përcaktuar afati i përmbushjes së detyrimit, është i përshtatshëm sipas 

nenit 27 par.1 të LPP për përmbarim pasi në të është treguar kreditori dhe debitori, si dhe 

objekti, mjetet, shuma dhe koha e përmbushjes së detyrimit monetar. Ndërsa pretendimet 

e debitorit në prapësim, se bazuar në nenin IV pika 3 të para-kontratës mbi shitblerjen e 

patundshmërisë me numër LRP.nr.10441 të datës 09.08.2021, blerësi tani kreditori e ka 

humbur të drejtën e kompensimit të qirasë sepse është vonuar në pagesën e çmimit të 

blerjes bazuar në pikën III të para kontratës, dhe se debitori nuk ka mundur ta ushtroj 

veprimtarin për shkak të pandemisë Covid 19, Gjykata sqaron se, në procedurë 

përmbarimore nuk ka tagër të lëshohet në shqyrtimin e ligjshmërisë së titullit ekzekutiv. 

Në procedurën përmbarimore vetëm bëhet realizimi direkt i mbrojtjes juridike të 

përcaktuar me dokumentin përmbarues i cili përmban aktin juridik me të cilin vërtetohet 

ekzistimi i kërkesës dhe se nga ky dokument rrjedh e drejta e organit përmbarues që sipas 

propozimit të kreditorit të përmbarimit, të caktoi dhe zbatoi përmbarimin, në një çështje 

përmbarimore. 

Gjykata, nga arsyet e paraqitura si më lart, në bazë të nenit 73 të LPP-së,  vendosi 

si në dispozitiv. 

 

GJYKATA THEMELORE NË PRISHTINË 

Departamenti i Përgjithshëm 

PPP.nr.1141/2021, datë 13.01.2023 

 

                                

        Gjyqtari        

                                      Përparim Zeka  

 

 

 

KËSHILLË JURIDIKE: 

Kundër këtij aktvendimi është e 

lejuar Ankesa në afat prej 7 ditësh 

nga marrja e të njëjti, përmes kësaj 

gjykate për Gjykatën e Apelit në  

Prishtinë. 

 

 


